Strategija tranzicijske pravde u Bosni i Hercegovini

1. Kratak uvod u proces izrade strategije

Odlukom Vijeća ministara BiH od 21.01.2010. godine, osnovana je Ekspertna radna grupa za izradu Strategije tranzicijske pravde u Bosni i Hercegovini, koja se sastoji od 10 predstavnika vladinih institucija i pet predstavnika udruženja civilnog društva i nezavisnih eksperata. Predstavnici vladinih institucija dolaze iz relevantnih ministarstva  koja će, na koncu biti u velikoj mjeri uključena u realizaciju aktivnosti predviđenih strategijom, kada ona bude usvojena na različitim nivoima vlasti u BIH. Osobito je važno napomenuti učešće predstavnika udruženja žrtava u radu ekspertne radne grupe kao i nezavisnih eksperata što u kombinaciji sa načinom na koji su provedene konsultacije i mogućnosti žrtava da u velikoj mjeri sami dizajniraju mjere koje će biti provedene, predstavlja potpuno inovativan pristup izradi strategije tranzicijske pravde u Bosni i Hercegovini. Tehničku podršku za proces izrade strategije pruža Razvojni program Ujedinjenih nacija (UNDP). 
2. Osnovni ciljevi i očekivani rezultati strategije

Ciljevi strategije su uistinu hrabro i ambiciozno postavljeni. Po prvi puta se jedna zemlja, koja je prošla kroz razdoblje teških kršenja ljudskih prava odlučila razviti cjelokupni set mehanizama tranzicijske pravde koji bi se proveli u razdoblju od samo pet godina. Oni uključuju i neke mehanizme koji su već dijelom realizuju, ali i neke koji su već djelomično provedeni. Izrada strategije uključuje razradu aktivnosti za izgradnju vansudskog mehanizma za utvrđivanje istine o događajima na području Bosne i Hercegovine u razdoblju od 1992.-1995. godine, nadoknadu šteta žrtvama počinjenih zločina kao i memorijalizaciju stradanja i provođenje institucionalnih reformi. Strategija Tranzicijske pravde treba biti kompatibilna sa već usvojenom Strategijom za rad na predmetima ratnih zločina. 
Kao sveobuhvatni i krajni rezultat provedenih aktivnosti bilo bi unapređenje postojećeg stanja, osobito kada su u pitanju žrtve i njihove traume, te potpuna društvena reintegracija žrtava zločina, i posvećenost društva ka izgradnju okruženja koje bi pružalo garanciju da se zločini neće ponavljati u budućnosti.
3. Dosadašnja iskustva u izradi strateškog dokumenta

Potpuno je jasno da je proces osmišljavanja i stvaranja ovakve strategije složen, težak i izložen različitim izazovima. Ako se samo uzme u obzir da prvi puta jedna zemlja poseže za izradom ovakve sveobuhvatne strategije to već dovoljno govori samo za sebe. Isto tako, u svijetu postoji razmjerno malo aktivnosti koje su provedene na polju tranzicijske pravde, pa čak i one koje su provedene predstavljaju tek djelomično iskustvo, na koje se možemo osloniti  jer su oklonosti različite zavisno od okolnosti u zemljama.
Jedan od temeljnih problema u samom početku rada na izradi Strategije se očitovao u osnovnom nerazumijevanju koncepta tranzicijske pravde, onoga što se želi postići njenom realizacijom,  te načina kako da se to postiže. U svijetu je razmjerno mali broj stručnjaka na ovome polju, a u  Bosni i Hercegovini gotovo nijedan. 
U ovom procesu je vrlo značajno uočiti i ograničavajuće faktore onoga što je realno moguće provesti. Iako u većini slučajeva nije teško zamisliti idealna i univerzalna  rješenja, vrlo često (ili gotovo uvijek) za njima nije moguće posegnuti zbog niza ograničavajućih faktora. Oni svakako mogu biti različiti od zemlje do zemlje. U Bosni i Hercegovini su oni možda i najizraženiji i ogledaju se u političkim, kulturološkim i materijalnim izazovima. Složena politička struktura i faktička unutarnja politička podijeljenost u Bosni i Hercegovini do određene mjere stvara nemogućnost za provedbu sustavnih rješenja. S druge strane, otežavajuća okolnosti je takođe i činjenica da se  na pozicijama političke moći nalaze djelimično ljudi koji su dojučerašnji protivnici iz sukoba te je za očekivati da na događaje iz nedavne zajedničke prošlosti gledaju potpuno drugačijim očima, kao i na posljedice tih događaja i na način prevazilaženja istih. Kulturološki izazov predstavlja sve prisutnija društvena tendencija guranja u stranu onih građana BiH koji su stradali tokom sukoba u prvoj polovini 90-tih a sada, u miru predstavljaju samo „teret“ daljem napretku države i problem za čije rješenje je neophodno uložiti mnogo truda, energije, vremena i istinske posvećenosti.  Mnogo lakše je baviti se manje „bolnim“ temama koje su fokusirane na izgradnju budućnosti, a bavljenje događajima iz prošlosti i društvenu katarzu ostaviti za neka druga vremena i za neke druge aktere.  Materijalni izazovi su možda i najočigledniji i najčešće se koriste kao validan izgovor za dosadašnju institucionalnu šutnju za sveobuhvatno rješavanje evidentnih problema,  jer Bosna i Hercegovina ionako nema novca te je vrlo teško obezbjediti dovoljna sredstva za suštinsko rješavanje ovih izazova. Ako nema novca, onda se ništa ne može učiniti, izgleda čak ni ono, što suštinski ne zahtjeva materijalna ulaganja nego ljudski pristup, solidarnost i društvenu odgovornost. 
4. Značaj učešća udruženja žrtava u svim fazama izrade strategije
Proces izrade strategije je otvoren i inkluzivan. Pored rada imenovane Ekspertne radne grupe, sadržaj strateškog dokumenta se stvarao na širokim konsultacijama u čijoj realizaciji su učestvovali svi relevantni akteri koji su direktno povezani sa sadašnjim ili budućim aktivnostima iz oblasti Tranzicijske pravde. Posebnu ulogu imaju predstavnici udruženja žrtava. Način provedbe konsultacija je bio takav da je u dva kruga konsultacija uključio relevantne predstavnike svih žrtava iz cijele Bosne i Hercegovine i dok je prvi krug konsultacija otvorio općenito problematiku sa kojom se suočavaju udruženja žrtava u drugom krugu se išlo ka razrađivanju konkretnih aktivnosti na prevazilaženju tih problema.
Sa ovakvim učešćem  žrtava u kreiranju državne strategije ostvarile su se dvije fundamentalno vrijedne stvari. 

Prvo, žrtve su same u otvorenom i slobodnom razgovoru, vrlo često prožetom dubokim i jakim emocijama, same prepoznale najveće teškoće sa kojima se same susreću, a zatim i dizajnirale u najvećoj mjeri aktivnosti kojima bi se te teškoće prevladale. Ovdje je svakako neprocjenjiv doprinos dolazio i od osoba iz Ekspertne radne grupe kao i konsultanata i drugih stručnjaka koji su značajno pomagali u artikuliraju, ponekad vrlo zamršenih identificiranih problema i predloženih rješenja, jer je neophodno bilo, predložena rješenja posmatrati kroz prizmu realno ostvarivog u trenutnim društveno političkim okolnostima u BiH.  
Drugo, učesnički pristup u procesu izrade strateškog dokumenta omogućava percepciju finalnog dokumenta kao stvarnog „vlasništva“ žrtava i društva uopšte. Vrlo bitno je napomenuti, da ovaj dokument neće i ne smije biti papir koji su osmislili neki stručnjaci nudeći žrtvama ona rješenja za koja oni misle da su najbolja za njih. Proces stvaranja dokumenta je dao dovoljno prostora i podrške predstavnicima žrtava da sami artikulišu potrebe i predlože rješenja za situaciju u kojoj se nalaze. Finalni strateški dokument će na koncu biti zbirna reprodukcija onoga, što građani ove zemlje, koji su tokom 90-tih bili suočeni sa kršenjima njihovih ljudskih prava smatraju neophodnim za prevazilaženje stanja u kojem se oni ali i društvo općenito nalaze. Na taj način,  sama strategija dobiva neupitan kredibilitet među žrtvama, ona predstavlja zbir potreba velikog broja građana BiH, na koje i institucije ove države moraju dati valjan odgovor.  

